
					ఈ పుట అచ్చుదిద్దబడ్డది

చ. అనలమ హీన మై యెసఁగె నౌర త్వదుద్ధతశౌర్యలక్ష్మిచే,

ధనదుఁడు వొందెఁ దా ధర హితస్థితిఁ దావకదానవైఖరిం

గని, యచలవ్రజంబును ముఖస్ఫుటవర్ణవియుక్తిఁ గాంచె నీ

ఘనతరధైర్యవైభవము గన్గొని, మాధవరాయ చిత్రతన్. 68



సీ. తాఁ గుంభినీశతఁ దగి ముఖ్యరుచి నెల్లఁ

బరశిలీముఖకోటిపాలు చేసెఁ,

దా ధరాధీశతఁ దనరి శృంగము నెల్ల

ఘనగండకాండసంకటముఁ జేసెఁ,

దా భోగిరాజతఁ దాల్చి పదం బెల్ల

సాంద్రాహిభీతిజర్జరముఁ జేసెఁ,

దా భూమిదారత ధరియించి పురమెల్ల

బహుళదుష్కీర్తిదుర్భరముఁ జేసె



తే. ననుచుఁ గరిరాజి గిరిరాజి

నాహరిపతి, గిరిపతి నిరాకరించి యిద్ధరణికాంత

సెందె నరిభేదవైభవాంచితు నభీతుఁ

గీర్తిసంపన్నుమాధవక్షితిప నిన్ను. 69



మ. భవదీయోగ్రచమూపరాగపటలాభ్రశ్రేణి యాదోనిధా

నవిషంబుల్ వడిఁ ద్రావ జన్యవసుధానవ్యోరుడోలాధిరూ

ఢవిపక్షక్షితినాథు నూఁచు బలఝాటస్థేమ చిత్రంబు మా

ధవరాయేంద్ర త్వదీయహేతి వెలికిందార్చున్ యశఃక్షీరమున్. 70



సీ. ముకుళితపాణు లై వికవిక నగువారి

స్వీయాంకసంగతిఁ జెంద నీదు,

తల నిల్పికొనఁ బూని తహతహపడువారి

ననురాగయుక్తి డాయంగఁ బోవ,

